
MINUTI

THE CHAIRMAN (Onor. Jason Azzopardi): Qabel ma ngħaddu għall-ewwel item li għandna fuq l-agenda, xtaqt ninformakom li hawn talba minn NET television biex jiffilmjaw l-introduzjzoni ta’ din il-laqgħa.  Hemm xi oġġezzjoni?  L-Onor.  George Vella.

  ONOR. GEORGE VELLA:  Mr Chairman, din hija xi ħaġa li ddiskutejniha miljun darba fil-house business committee f’leġislaturi oħra.  Waqt li nagħmilha ċara li personalment m'għandi l-ebda oġġezzjoni, pero' nemmen li meta jkun hemm xi ħaġa hekk għandu jkun hemm stedina lil stazzjonijiet oħra biex huma wkoll ikunu jistgħu japprofittaw ruħhom mill-okkażjoni.

  THE CHAIRMAN: Imma jiena ma stedint lil ħadd.  

  ONOR. GEORGE VELLA: Once li għandek stazzjon li qed jitlob biex jiffilmja u se  tgħidlu iva, jiena kont nippretendi li stazzjonijiet oħra bħall-PBS, Super One jew Smash ninformawhom x’se jiġri u ngħidulhom:  Stazzjon televiżiv talab biex jiffilmja parti mil-laqgħa u aħna se ngħidulu iva, u  jekk intom interessati this is open to the public.  

THE CHAIRMAN:  I see your point u naqbel miegħek sa ċertu punt, pero` qegħdin jgħiduli li dawn għamlu t-talba tagħhom illum stess kmieni wara nofsinhar.     
  ONOR. GEORGE VELLA:  Din hija proċedura li ddiskutejniha kemm-il darba fil-leġislatura l-oħra. Jekk se jkun hemm ftuħ għal xi ħadd għandna niftħu għal kulħadd, ngħid jien. 

THE CHAIRMAN: Agħdirni, pero’ m'għandix id-don li nkun naf x'se jiġri minn qabel.

  ONOR. GEORGE VELLA:  Mr Chairman, għal darba oħra nagħmel l-istess rimarka li għamilt diversi drabi oħra għax dan il-punt iddiskutejnih kemm-il darba. Jekk se nagħtu l-fakulta’ lil xi ħadd li jiffilmja ma narax għaliex ħaddieħor m'għandux ikollu l-istess fakulta`.  Kien ikun aħjar kieku informajna lill-oħrajn biex naraw jekk iridux jagħmlu l-istess ħaġa,  pero’ nerġa’ ngħid li m’għandi l-ebda oġġezzjoni biex niftehmu.

THE CHAIRMAN:  Mela la m’hawnx oġġezzjoni nistieden lill-impjegati ta’ NET television  biex jidħlu fil-kamra u jiffilmjaw parti minn din il-laqgħa. 

L-impjegati ta’ NET television  daħlu fil-kamra biex jiffilmjaw.

THE CHAIRMAN: Nistgħu nikkonfermaw il-minuti? 

  DR. SIMON BUSUTTIL: Mr Chairman, nixtieq nirreleva punt. Meta l-MEPs ma jkunux jistgħu jattendu minħabba x-xogħol tagħhom barra minn Malta,  għandhom jitniżżlu bħala skużati fil-minuti jew le?    

THE CHAIRMAN: Din diġa' ddiskutejniha u niftakar li lħaqna qbil li l-MEPs m'humiex membri tal-kumitat għalkemm għandhom dritt jipparteċipaw. Issa forsi tgħidli li qed infettaq imma jien irrid noqgħod ma' dak li jgħidu l-istanding orders.  Standing order 120(f) jgħid li l-kumitat ikun kompost minn mhux iktar minn disa' membri u jgħid liema huma.  Ma jgħidx li l-MEPs huma membri imma jgħid biss li għandhom id-dritt tal-parteċipazzjoni.  Issa jien ma nsib l-ebda diffikulta' li ngħid li huma skużati minħabba x-xogħol tagħhom barra minn Malta, pero' jekk se ngħidu li huma assenti jew skużati dan jista' ikun ifisser li qed ngħidu li huma membri. Tistgħu ma taqblux miegħi imma jiena rrid noqgħod għall-istanding orders  u standing order 120(f) ma jgħidx li l-MEPs huma membri.  

  ONOR. GEORGE VELLA:  Mr Chairman, nifhem l-ispirtu li qed jitkellem bih  Dr Simon Busuttil.  Li nista’ nissuġġerixxi huwa li ngħidu li attendew il-membri parlamentari Ewropej,  ngħidu min huma u l-oħrajn li ma jkunux preżenti ngħidu li huma skużati jew jinsabu assenti minħabba mpenji ta' xogħol barra minn Malta. Naħseb li kollha jixtiequ jattendu meta jkunu Malta u m’għandix l-iċken dubju li jekk ma jkunux hawnhekk ikunu qegħdin barra fuq xogħol ieħor. Jiġifieri awtomatikament mingħajr ma noqogħdu nistennew lil ħadd iċempel biex jiskuża ruħu, ngħidu min attenda u ngħidu wkoll li l-oħrajn ma setgħux jattendu għax kienu mpenjati fuq xogħol  barra minn Malta.  

THE CHAIRMAN: Jiena ma nsib l-ebda diffikulta' li jsir hekk, biss pero` qed inkun ċar li l-interpretazzjoni ta' dik l-istanding order hi - u jidher li hawn qbil - li l-MEPs m'humiex membri  iżda għandhom dritt tal-parteċipazzjoni.  Miss Abela will surely take note for future reference.   

  DR. SIMON BUSUTTIL: Mr Chairman, nixtieq nerġa' nintervjeni fuq l-istess punt. M'huwiex xogħli li ninterpreta l-istanding orders u forsi tajjeb li ssir diskussjoni f’forum adatt, pero' mhux billi wieħed sempliċement jgħid li l-membri parlamentari Ewropej m'humiex membri.  Jekk hemm id-dritt tal-parteċipazzjoni se mai huma membri osservaturi mingħajr id-dritt tal-vot għax ġaladarba  hemm id-dritt tal-parteċipazzjoni, mhux la kemm taqbad u tgħid li dawn m'humiex membri ta' dan il-kumitat.  Għalkemm illum f’dan l-istadju wieħed mhux se joqgħod jiddiskuti dan, l-idea li l-MEPs m'humiex membri jiena ma naqbel magħha xejn għax jekk taqra l-istanding orders ma tistax tiġbed konklużjoni bħal dik b'mod hekk leġġer.   Pero` fiċ-ċirkostanzi naħseb li s-suġġeriment ta' l-Onor. Vella huwa tajjeb u lest li ngħidlu grazzi.  

THE CHAIRMAN:  Għal kull bonfini jiena għedt li mhux neċessarjament naqbel mad-diċitura, pero' stante li l-kumitat permanenti dwar l-affarijiet barranin u Ewropej għandu jkun magħmul minn mhux iktar minn disa' membri li minnhom ħamsa jikkostitwixxu quorum u l-MEPs ma jiġux magħduda għall-fini tal-quorum, awtomatikament dawn ma jitqisux bħala membri. Ma jfissirx li naqbel mad-diċitura,  pero' jien irrid inkun leali ma’ dak li tgħid il-liġi.  Jiena naqbel miegħek li dan jista' ikun spunt ta' diskussjoni, pero' żgur li ma kontx membru parlamentari meta ġew emendati l-istanding orders.. 

Naħseb li nistgħu ngħidu li l-MEPs huma membri osservaturi, għalkemm lanqas togħġobni l-kelma “osservaturi” għax għandhom dritt jipparteċipaw, u min josserva ma jipparteċipax.  

  ONOR. GEORGE VELLA: Jiena ma rridx li noqogħdu nidħlu f’diskussjoni ta' x'nifhmu bil-kelma “membru” - għax hemm membru osservatur, membru sħiħ, membru assoċjat eċċ - pero` jekk kemm-il darba nsibu ċ-ċans li nitkellmu u niddeċiedu eżatt x'inhu l-istatus ta’ l-MEPs, dan il-kumitat jista' imur lura fil-Parlament u jekk hemm bżonn jissuġġerixxi emenda għal standing order 120(f).  

Kif inhuma l-affarijiet, naqbel mija fil-mija li jekk l-istanding orders jgħidu min huma l-membri li jikkostitwixxu l-kumitat, l-ebda membru tal-Parlament Ewropew ma jista' jagħmel quorum jekk aħna ma nkunux preżenti. Min-naħa l-oħra, meta  dawn lanqas għandhom vot, ovvjament dawn m’humiex membri sħaħ fis-sens kif nifhmu b’membru. Jiġifieri hemm status partikolari li nħoloq minn mindu ġew eletti l-membri Parlamentari Ewropej.  Dan aħna nirrikonoxxuh għax una volta huma mistennija li jkunu magħna fil-kumitat  irid ikun hemm status għalihom, pero' jiena la ngħid li huma membri u lanqas li m’humiex.  

Mr Chairman, inti taf li jien l-aħħar darba għamilt il-punt li m'għandekx għalfejn tistedinhom għax qegħdin hawn bi dritt – għandek tinformahom mhux tistedinhom -  pero` xorta waħda ngħid li mhumiex membri tal-kumitat fis-sens li nifhmu bih normalment.  Forsi wieħed jgħidli: Imma x’taqbad issejjaħlu MEP għall-fini ta’ dan il-kumitat, membru awtomatiku, membru mistieden?  Ma nafx x'inhi l-kelma,  imma rridu nsibuha u f’dak il-każ ngħaddu biex nagħmlu emenda għal dak l-artiklu.

THE CHAIRMAN:  Is-Sur Louis Grech.

IS-SUR LOUIS GRECH:  Mr Chairman,  jiena nifhem li skond l-istanding orders  m’aħniex membri ta' dan il-kumitat, imma fl-istess ħin irid ikun hemm definizzjoni għall-istatus tagħna fi ħdan il-kumitat għax li nkunu qegħdin hawn biex nipparteċipaw biss ma narahiex tagħmel  wisq sens.

THE CHAIRMAN: Jekk intom taqblu jiena ma nsib l-ebda diffikulta’  li għada stess nikteb lill-iSpeaker u nġib a konjizzjoni tas-Sedja dan il-fatt u nitolbu jara li din il-kwestjoni tiġi diskussa bejn il-partijiet komuni fi ħdan forum adatt, ma nafx jekk hux il-house business committee.   Jien naċċetta li d-diċitura m'hijiex feliċi, pero' once li dik hija d-diċitura, jiena serv tal-liġi.    L-Onor. Vella.

  ONOR. GEORGE VELLA:  Mr Chairman, jien naħseb li mhux fit-titlu biss irridu naħsbu imma rridu niddefenixxu anke r-rwol tagħhom fil-kumitat, x'inhuma l-kompetenzi u d-doveri tagħhom u x’wieħed jistenna mingħandhom.  

THE CHAIRMAN:  Dr. John Attard Montalto.

  DR. JOHN ATTARD MONTALTO:  Mr Chairman, jiena din naraha mil-lat legali, u onestament ma nafx għalfejn tqajmet  għax il-pożizzjoni tagħna hija ċara u ben definita. Aħna nistgħu nipparteċipaw imma m'aħniex membri, fis-sens li nistgħu nitkellmu imma la nistgħu nressqu mozzjonijet u lanqas nivvotaw fuqhom. Xi problema hemm?  Ċara biżżejjed!  Aħna mistednin hawnhekk biex nipparteċipaw, nagħtu l-opinjoni tagħna, niddiskutu u niddibattu imma la nistgħu nagħmlu ċerti affarijiet u lanqas ningħaddu għall-quorum.  We just participate.  Allura x'hemm bżonn li tiddefenixxi?  

THE CHAIRMAN:  Qed nieħu gost li l-Onor. Vella u l-Onor. Attard Montalto qegħdin jaqblu miegħi.   

  ONOR. JOSEPH FALZON:  Mr Chairman, għada ntellgħuha quddiem il-house business committee u naraw x’jista` isir.  

THE CHAIRMAN:  Inwegħedkom that I’ll be taking it up  u llum stess nikteb liċ-chairman  tal-house business committee. Nistgħu ngħaddu biex nikkonfermaw il-minuti? (Onor. Membri; Iva)

Il-Minuti tal-Laqgha Nru. 16 li saret fis-27 ta’ Ottubru, 2004 ġew konfermati

THE CHAIRMAN: Qabel ma ngħaddu għall-item prinċipali tal-lejla, nixtieq ninforma lill-membri tal-kumitat - lill-Onor. Leo Brincat ħassejtni fid-dmir li ninformah wara nofsinhar peress li huwa l-kelliem ewlieni ta' l-oppożizzjoni dwar l-affarijet barranin - li dalgħodu ltqajt maċ-charge’ d’affaires ta' l-Ambaxxata Libjana f'Malta in vista taż-żjara li se nagħmlu nhar il-Ġimgħa 19 ta' Novembru. 

Matul din iż- żjara li min-naħa Libjana qed tingħata ċerta importanza se niltaqgħu mal-ministru ta' l-affarijiet barranin, mas-segretarju internazzjonali tal-kungress ġenerali, mal-ministru tat-turiżmu u anke mal-prim ministru.  Jista' ikun li anke jkun hemm laqgħat f’livell ogħla minn hekk jekk iċ-ċirkostanzi jkunu jippermettu, pero' għalissa l-għaqal jiddetta li wieħed jieqaf hawn imma ċertament se tkun żjara bi programm intensiv.  Ta’ min jgħid ukoll li din hija l-ewwel darba li aħna bħala membri ta’ dan il-kumitat ilkoll flimkien se mmorru għal żjara uffiċjali.  

Ninforma wkoll lill-kumitat li għal nhar it-Tnejn filgħaxija stedint lill-Onor. Jeffrey Pullicino Orlando biex jagħmlilna preżentazzjoni qasira, kif is-soltu jsir min kull deputat li jsiefer fuq xogħol parlamentari biex jinformana  dwar iż-żjara li għamel ġewwa Monaco f’isem il-Kunsill ta' l-Ewropa matul il-gimgħa l-oħra. Imbagħad nhar l-Erbgħa tal-ġimgħa d-dieħla meta se niltaqgħu ma’ Prof Refalo u Prof Xuereb dwar il-Kostituzzjoni Ewropea, l-Onor. George Vella, l-Onor. Mario Galea u l-Onor. Michael Asciak se jagħtuna update wara l-laqgħa li attendew għaliha ta' l-assemblea parlamentari tal-Euro-Med. 

Għal-lum m’għandix iżjed x’nirrelata u nistgħu ngħaddu għall-item li jmiss.

LAQGĦA MAL-MEMBRI TAL-PARLAMENT EWROPEW

THE CHAIRMAN:  Nibda  billi ngħid li  'l bogħod mit-tfettiq legali, huwa ta' pjaċir u unur kbir għalija personali u għall-membri l-oħra tal-kumitat li qegħdin niltaqgħu magħkom il-ħamsa. Għandna bżonn lil xulxin u ċertament għandna x'nitgħallmu minn xulxin.  

Minkejja li l-istanding orders ma jipprovdux għal dan, ftit tax-xhur ilu jien minn jeddi ħadt l-inizjattiva biex intom tibdew tirċievu l-pipeline acquis  appena nirċevuh aħna.  Mela allura diġa' ħloqna rapport importanti fejn il-pipeline acquis, il-memos tal-ministri u l-memos tar-research analysts se jkunu għad-dispożizzjoni tagħkom, u dan nerġa’ ngħid minkejja li l-istanding orders ma jgħidu xejn minn dan. Ħadtha fuq spallejja bi qbil mal-membri ta’ l-oppożizzjoni għax ħassejtni fid-dmir li dan kollu għandu jkun a konjizzjoni tagħkom. 

Ħossukom liberi li tiġbduli l-attenzjoni jekk tħossu li hemm xi affarijiet oħra relatati ma’ dan li taħsbu li għandkom tirċievu.  Is-suġġett huwa open u nistieden lil kulmin irid jipparteċipa biex jintervjeni.

  DR. SIMON BUSUTTIL:  Mr Chairman, l-ewwelnett f’ismi u f'isem il-kollega tiegħi David Casa rrid nirringrazzjak għall-mod li bih ilqajtna  lilna membri parlamentari Ewropej. Inċidentalment is-Sur Casa huwa marid  imma xorta waħda se jipprova jattendi.  Nixtieq nirringrazzjak tal-kliem sabiħ li għedt u min-naħa tiegħi u f'isem il-kollega tiegħi nesprimi sodisfazzjon għax  huwa ta’ unur għalina li nkunu preżenti biex nipparteċipaw f'dawn il-laqgħat.  

Biss nistqarr bla tlaqliq li għandna diffikultajiet prattiċi biex nipparteċipaw b'mod sħiħ daqskemm nixtiequ f'dawn il-laqgħat, u nittama li b'xi mod jew ieħor wieħed jista' jasal biex  jiddiskuti dan il-punt mingħajr ma nitfgħu piż żejjed fuq il-kollegi membri fil-parlament nazzjonali.  Pero` aħna għandna rieda kbira li nipparteċipaw b'mod attiv u kostruttiv f'dan il-kumitat.  Dan il-punt jien diġa' ddiskutejtu ma' kollegi oħra hawn preżenti - jistgħu jikkonfermawh huma stess – u naħseb li għandna nkunu prattiċi u naslu għal soluzzjoni.  

Ċertament hemm rwol importanti li l-MEPs jistgħu jaqdu f'dan il-kumitat għax jenħtieġ li jkun hemm pont bejn il-ħidma li ssir fil-Parlament Malti u dik li ssir fil-Parlament Ewropew.  M’għandix dubju li l-MEPs jistgħu jgħinu biex jagħmlu dan il-pont għax ikunu involuti diġa` fuq issues li kapaċi jiġu diskussi f'dan il-kumitat.   Jekk per eżempju wieħed se jiddiskuti direttiva ġdida dwar is-servizzi, nafu li wieħed mill-membri Parlamentari Ewropej -  f'dan il-każ is-Sur Joseph Muscat - huwa proprju membru tal-kumitat tal-Parlament Ewropew responsabbli mis-suq intern. Jiġifieri jekk din id-direttiva proposta tiġi diskussa hawnhekk, m'għandix dubju li s-Sur Muscat se jkun f'pożizzjoni li jagħti insight tajjeb ta' kif qed tisvolġi d-diskussjoni fil-Parlament Ewropew u anke dwar kif qegħdin jaħsbuha deputati diversi minn pajjiżi oħra.  Kultant niġu ppreżentati bi proposta li tkun pulita ħafna, imma forsi ma nkunux konxji daqstant tal-kontroversji li jkun hemm warajha  u forsi wieħed ikun jista' jirrifletti dwarha b’mod aħjar jekk ikollu dan l-insight.  

Sur President, jiena nixtieq ukoll li ssir żjara lill-Parlament Ewropew -  bħalissa I am thinking aloud għax naf li din irrid nesploraha iktar mal-kollegi tiegħi  - min-naħa tal-membri ta' dan il-kumitat li huma membri tal-parlament nazzjonali.  Naħseb li tkun xi ħaġa sabiħa u jkun xieraq li bl-istess mod kif aħna ġejna għandkom, tiġu intom għandna u żgur li jkun ta’ unur għalina.  Jekk tiġu anke nurukom kif jaħdem il-Parlament Ewropew u nurukom ukoll kif jaħdmu l-kumitati differenti biex meta tkunu qegħdin tiddiskutu l-proposti tal-pipeline acquis,  ikollkom insight ta’ x’jiġri fi Brussell u Strasbourg.   

Mr Chairman, se nieqaf hawnhekk għax aħna mdorrijin li ma ndumux fl-interventi tagħna.

  THE CHAIRMAN:  Dr. Attard Montalto.

  DR. JOHN ATTARD MONTALTO:  L-ewwel ħaġa, Mr Chairman, nixtieq intenni dak li għadu kemm qal il-kap tad-delegazzjoni tal-gvern fil-Parlament Ewropew u nirringrazzjak talli sejjaħt din il-laqgħa b’mod iffokat dwar ir-rappreżentanza tagħna l-MEPs f’dan il-kumitat li inti abbilment tippresjedi.  Għalkemm uffiċjalment nistgħu nipparteċipaw f’dawn il-laqgħat tal-kumitat għall-affarijiet barranin u Ewropej,  milli  jidher int iddedikajt din il-laqgħa speċjali.  

L-iżjed ħaġa li forsi wieħed irid jenfasizza hija li ta’ xejn ikollna dritt nipparteċipaw meta xogħolna mit-Tnjen sal-Ħamis huwa ġewwa Brussell. Aħna fi Brussell irridu nkunu bilfors u assolutament m’hemmx lok għal kompromess fuq din il-ħaġa.    Dan ifisser li l-laqgħat tal-kumitat għall-affarijiet barranin u Ewropej iridu jsiru bilfors nhar ta’ Ġimgħa jekk verament tixtiequ l-parteċipazzjoni tagħna.  M’hemmx triq oħra għaliex naħseb li ma hija xewqa ta’ ħadd li nlaqqgħu dan il-kumitat is-Sibt jew il-Ħadd – nista’ nifhem li dan joħloq ċertu skomdu għal min hu fil-parlament nazzjonali peress li normalment il-parlament ma jiltaqax nhar ta’ Ġimgħa – u allura wieħed forsi jista` jaħseb għal  naqra ta’ pjan fit-tul. 

Qed ngħid dan għax xi ħaġa li titgħallem meta ssir membru tal-Parlament Ewropew hija li għandu jkollok timetable għal sena sħiħa, ħaġa li hija totalment aljena għas-sistema parlamentari hawn Malta.  Forsi tkun ħaġa tajba li darba kull tliet ġimgħat, waħda mil-laqgħat ta’ dan il-kumitat issir nhar ta’ Ġimgħa u d-diskussjoni tkun iffokata fuq dawk l-oqsma fejn aħna nistgħu nipparteċipaw attivament. 

Kif tistgħu tapprezzaw, dan m’huwiex kumitat maqsum fi tnejn kif kienet ipproponiet l-oppożizzjoni għaliex kieku s-soluzzjoni kienet tkun eħfef.  Hemm affarijiet li lilna l-MEPs ma jikkonċernawniex daqstant direttament - huma ta’ interess dejjem imma forsi ma jikkonċernawniex direttament daqstant - u hemm affarijiet oħra li bil-maqlub jikkonċernaw lilkom direttament, speċjalment bil-parteċipazzjoni tagħna biex aħna nagħtukom il-veduta kif tkun tidher minn Brussell jew Strasbourg fuq affarijiet partikolari.  Nagħlaq hawn u nirringrazzjak ħafna.

  THE CHAIRMAN:    Grazzi.  Is-Sur Grech.

IS-SUR LOUIS GRECH:  Biex ma noqgħodx nirrepeti dak li diġa’ ntqal, ngħaddi biex mill-ewwel ngħid li jidher li se jkun hemm problema loġistika fuq meta aħna se nkunu preżenti f’dan il-kumitat. Jekk se nkunu parti effettiva minn dan il-kumitat, l-ewwel ħaġa rridu nkunu nafu x’inhuma l-prioritajiet tagħna. 

Naqbel ukoll ma’ Dr Attard Montalto li aħna fejn nistgħu ngħinu kemm b’servizzi, kemm bħala kontenut, kemm bħala kumitat u kemm bħala Parlament Ewropew, naraw l-issues li jikkonċernawna u nikkonċentraw fuqhom.  Pero’ l-komunikazzjoni m’għandhiex tkun biss meta nkunu qegħdin hawn bħala kumitat.  Jekk  m’aħniex se nkunu nistgħu nattendu għal dawn il-laqgħat jista’ anke jkun hemm  komunikazzjoni mod ieħor. Per eżempju, tgħidulna: Isma’, aħna qed niddiskutu din l-issue u intom tistgħu tagħtu l-kontribuzzjoni tagħkom b’dan il-mod. 

L-importanti hu li jekk aħna se nkunu parti minn dan il-kumitat irridu nkunu parti b’mod prattiku, b’mod effettiv u b’mod li l-preżenza tagħna verament tkun  tista’ tagħmel id-differenza.  Mill-bqija ma tantx fiha sens li niġu hawnhekk biex sempliċement inkunu parti minn  a debating society.   

  THE CHAIRMAN:    Any other comments? Is-Sur Muscat.

IS-SUR JOSEPH MUSCAT: Naħseb li dak li kellu jingħad intqal minn sħabi u biex forsi nibdew inkunu daqsxejn konkreti nista’ ngħid dan. Waħda mill-affarijiet li nħoss mill-feedback li qed nirċievi mingħand l-għaqdiet, is-soċjeta’ ċivili u n-nies b’mod ġenerali hija li huma ħafna dawk li jixtiequ jieħdu l-vantaġġi li jistgħu jieħdu mis-sħubija tagħna fl-Unjoni Ewropea, għalkemm ċertament fl-istess ħin dawn ovvjament huma nkwetati bl-iżvantaġġi li hemm. Ċertament fuq il-partijiet li l-iktar għandhom x’jaqsmu ma’ fondi għadna ma ngranajniex biżżejjed, mhux biss fuq livell governattiv imma lanqas fuq livell ta’ soċjeta’ ċivili.  Naħseb li kull wieħed minna jaf li l-kwestjoni kollha hija minn fejn se nġibu xi ħaġa tal-flus u kif irridu nagħmlu biex naslu għal dan. 

Jien ngħid li nagħmlu tajjeb li nqajmu kuxjenza dwar il-bżonn ta’ hunting għall-fondi.  Irridu naraw li jkollna sistema origanizzata tajjeb bejn in-network kollu Malti b’rappreżentanza fi Brussell, irrispettivament jekk hux il-gvern, jekk humiex l-MEPs jew jekk hijiex is-soċjeta’ ċivili.  Tajjeb li nibdew naħdmu għal dan in-network biex meta verament ikun hemm xi ħaġa, nittappjawha mill-ewwel u nkunu nafu mill-ewwel x’inhuma l-bżonnijiet.  

Veru li qegħdin f’learning curve u veru wkoll li l-affarijiet jiġu biż-żmien,  imma ż-żmien itir u l-allokazzjonijiet ma jibqgħux hemmhekk in aeternum. Anzi jekk ma nużawx il-fondi li għandna dritt għalihom, dan jista` jintuża bħala argument kontrina meta mmorru biex ninnegozjaw għal fondi oħra meta jiġi l-waqt.  Naħseb li din hija priorita’ kbira li rridu nqisu u barra li wieħed jiddiskuti d-direttivi li jiġu, irridu nkunu proattivi fuq dan il-punt.  

  THE CHAIRMAN:    Aktar rimarki?  L-Onor.  George Vella.

  ONOR.  GEORGE VELLA:  L-ewwelnett b’mod formali rrid nifraħ lill-membri kollha li ġew eletti fil-Parlament Ewropew għax uffiċjalment dik għadna m’għamilnihiex. Jiena li kont osservatur hemmhekk għal 14-il xahar, nista’ napprezza kemm ħadmu biex sabu posthom f’pożizzjoni relattivament importanti għal pajjiż żgħir bħal tagħna. Meta tqis il-konkorrenza għall-postijiet li hemm fil-kumitati u n-numru kbir ta’ membri li hemm fil-Parlament Ewropew, tara li ma morniex ħażin u dan naħseb li huwa importanti ħafna għalina.

Biex inkun fuq nota prattika  fuq dak li qal Dr Attard Montalto, irrid ngħidlu li iva aħna rridu laqgħat magħkom, għaliex importanti li jkollna feedback u nkunu nafu minn dak li tgħidulna intom x’qed jiġri hemmhekk. Kif għedt tajjeb inti, ċerti laqgħat tal-foreign and European affairs committee forsi ma jkunux ta’ interess għalikom, fis-sens li ma jkunux direttament relatati mar-rwol tagħkom bħala MEPs.   Pero’ jekk ma niżbaljax intom għandkom ġimgħa fix-xahar li hija constituency week (Interruzzjonijiet)

  IS-SUR JOSEPH MUSCAT:  Le, darba kull tliet xhur.

  ONOR. GEORGE VELLA:  Kull tliet xhur?  (Interruzzjonijiet)

  IS-SUR LOUIS GRECH:   Fil-fatt the next one hija fi Frar. 

  ONOR. GEORGE VELLA:  Mela niskuża ruħi u ninsa l-argument li kont se nagħmel. Allura li rridu nagħmlu hu li niftehmu li at least once every four weeks  niltaqgħu on a Thursday or on a Friday – qed nitkellem kontra tiegħi - meta tkunu ġejtu lura għax importanti li jkollna laqgħa bejnietna ħalli jkollna feedback mingħandkom.  

L-iktar ħaġa importanti li nara hi li intom li tkunu qegħdin hemmhekk tkunu diġa’ qed taraw il-leġislazzjoni li tkun qed tinħadem.  Bħalma żgur tgħiduli intom, issa tafu li biċċiet mil-leġislazzjoni jkunu jittrattaw ħwejjeġ li jista’ jkun li jkun għad fadlilhom ix-xhur  biex ma ngħidx is-snin qabel ma jitilgħu b’mod formali quddiem il-Parlament Ewropew, pero’ jkunu diġa’ qed jiġu fformulati l-opinjonijiet fil-kumitati u ċertament intom tkunu tafu bix-shifting of positions li jkun hemm. Jien naħseb li għalina importanti ħafna jekk meta jkollna din il-laqgħa, speċi talertjawna bil-liġijiet li jkunu ta’ importanza għall-pajjiż - per eżempju, jekk immorru ftit lura kien hemm il-kwesjtoni tal-port services – u hekk għallinqas inkunu nafu  x’inhuma l-liġijiet li rridu nippreparaw ruħna għalihom  u bejn wieħed u ieħor x’se tkun il-pożizzjoni.  

Intom tafu li hemm baraxx sħiħ ta’ dokumenti għax joħorġu dokumenti bl-għama – veru li llum kollox qiegħed fuq l-internet – u naħseb li b’mod prattiku,  in-nies li llum għandkom jaħdmu magħkom fil-Parlament Ewropew jistgħu għallinqas jindikawlna dawk id-dokumenti li jidhrilkom intom li għandkom tiġbdulna l-attenzjoni fuqhom. Mhux joqogħdu jagħmlu hard copies jew whateve,r imma sempliċement jgħidulna: We would like to bring to your attention dawn id-dokumenti u jindikaw in-numru biex meta jkollna laqgħa aħna hawnhekk tal-kumitat ta’ l-affarijiet barranin u Ewropej ngħidu: Aħna ġejna kkuntattjati minn, per eżempju, is-segretarju ta’ Joe Muscat jew ta’ Simon Busuttil u qalulna biex naraw dawn id-dokumenti għax jafu jkunu ta’ importanza għalina.  Dan lilna għandu jgħinna ħafna għaliex minn hawnhekk ma jista’ qatt ikollok il-feel ta’ min qiegħed jimmilita u jaħdem fil-kumitati hemmhekk.  U naħseb li dan huwa l-mod ħaj kif nistgħu nżommu kuntatt bejnietna.  

  THE CHAIRMAN:  Aktar rimarki?   L-Onor. Brincat.

  ONOR. LEO BRINCAT:   Il-ministru ta’ l-affarijiet barranin xi żmien ilu kien indikalna li kien qed jirrumina jekk  għandux jiġi ridefinit ir-rwol tal-MEUSAC.   Jien nixtieq nissuġġerixxi li meta l-ministru jkun ifformola l-proposti tiegħu -  għaliex naħseb li din hija xi ħaġa li għad trid tiżviluppa ruħha b’mod organiku - ikun xieraq li dawn ma jiġux diskussi sempliċement mill-full members tal-foreign and European affairs committee imma għandna ninvolvu lill-MEPs fihom. Allura importanti li din il-laqgħa ssir f’data konvenjenti li jistgħu jattendu għaliha l-MEPs, għaliex naħseb li importanti ħafna li mhux sempliċement ikollna l-preżenza tagħhom, imma li jkollna l-fehmiet u anke l-input dirett tagħhom.   

Dan qed ngħidu iżjed u iżjed fid-dawl tal-fatt li kif taf inti, Sur President, għadu kif kellna żjara interessantissima, għalkemm kienet qasira ħafna, min-naħa tal-European affairs committee tal-Parlament Daniż. Dan tagħhom huwa parlament  li jidher li jaħdem fuq l-linja li idealment xtaqna aħna bħala oppożizzjoni - issa mhux qed nitkellem on party lines – bil-MEUSAC u l-MIC ikollhom affjatament sħiħ ma’ dan il-kumitat.  

Mr Chairman, jien żgur ma rridx norbot idejn il-ministru f’dan l-istadju imma jkolli nappella lilek - u jien persważ li inti dan tagħtih il-weight tiegħek kif dejjem tajt għas-suġġerimenti li jsiru -  li meta l-Onor. Frendo jkollu xi ideat li jkunu waslu biex jiġu kkristallizzati u fformalizzati, ikun importanti ħafna, nerġa’ ngħid, li għal dawk il-konsultazzjonijiet mhux biss nattendu aħna d-deputati tal-parlament nazzjonali, imma rridu nsibu data konvenjenti ħalli jattendu u jagħtu kontribut sħiħ l-MEPs taż-żewġ naħat.

  THE CHAIRMAN: Grazzi.  Jekk m’hemmx aktar kummenti, forsi nista` nagħmel ftit osservazzjonijiet jien.   

L-ewwelnett nixtieq li ninforma lill-kumitat li proprju last Friday, iż-żewġ research analysts irritornaw minn stay ta’ ġimgħa mal-counterparts tagħhom fil-House of Commons u ltqajt magħhom illum l-ewwel darba u tawni brief fuq fuq dwar kif marru. Jidher li marru tajjeb ħafna, ġew provduti b’ċertu materjal, anke kunfidenzjali u attendew għal-laqgħa fejn l-iscrutiny committee jiltaqa’ mal-ministri u jiddiskutu l-memos tal-Gvern Ingliż u ssuġġerejtilhom li jkun tajjeb li nsibu data konvenjenti fejn inlaqqa’ l-kumitat u jagħmlu presentation ta’ l-osservazzjonijiet tagħhom dwar din iż-żjara.  

Tajjeb li ninforma lill-kumitat ukoll li proprju wara ż-żjara tal-European affairs committee tal-Parlament Daniż, jien tlabthom u huma aċċettaw li fl-ewwel ġimgħa ta’ Jannar ir-research analysts imorru mal-counterparts tagħhom Daniżi tal-kumitat tal-Parlament Daniż.  Naħseb li din tkun learning curve tajba mhux ftit.

Irrid nirreġistra wkoll il-fatt li l-Ministru Frendo mhux qiegħed hawnhekk għaliex jinsab imsiefer fuq xogħol governattiv - siefer it-Tnejn u jirritorna l-Ġimgħa bil-lejl – u hawn nieħu l-ispunt biex ngħid li waħda mill-problemi kbar li jkolli biex inlaqqa’ il-kumitat - u se nagħmel ftit ta’ qrara u nitlob ftit sens ta’ prattiċita’ min-naħa tal-ħbieb tagħna tal-media -  hija li diffiċli ħafna biex issib  ġurnata fejn jekk mhux kulħadd, il-maġġoranza tal-membri jkunu jistgħu jattendu. 

Per eżempju, il-ministru din il-ġimgħa huwa msiefer fuq xogħol governattiv u kieku esiġejt li għal din il-laqgħa jrid ikun hawn bilfors il-ministru, din il-laqgħa ma kenitx issir avolja intom din il-ġimgħa kontu Malta.  Il-ġimgħa d-dieħla l-ministru se jkun imsiefer mit-Tlieta sal-Ġimgħa u jkun hawn nhar it-Tnejn, u fil-fatt se jagħmlilna presentation dwar xi żjarat li għamel. Għal-laqgħa ta’ nhar l-Erbgħa meta se niltaqgħu ma’ Prof Refalo u Prof Xuereb dwar il-kostituzzjoni, il-ministru mhux se jkun preżenti għaliex se jkun imsiefer fuq xogħol governattiv.  

Biss qabel ma neħodkom għas-suġġeriment li niltaqgħu meta intom tkunu tistgħu, infakkar li meta jien kont issuġġerejt li l-kumitat jiltaqa’ b’mod regolari on a Friday kien hemm membri miż-żewġ naħat li sabu diffikulta’.  Pero’ l-kompromess li ta’ l-inqas darba fix-xahar il-kumitat jiltaqa’ on a Friday għandu jkun aċċettabbli, bid-diffikutaljiet kollha li jista’ jkun hemm, għax l-avukati  jgħidulek li l-Ġimgħa filgħodu jkollhom il-qorti u t-tobba  jgħidulek li jkollhom il-clinic and so on and so forth. Jien lest li nsejjaħ laqgħa l-Ġimgħa filgħodu, anke jekk se jkun ta’ sagrifiċċju għalija, pero’ m’għandkomx idea xi problemi kbar ikolli biex insib ġurnata konvenjenti għal kulħadd. Dan ma jien qed ngħidu bl-ebda sens ta’ ġustifikazzjoni imma jekk xejn b’sens ta’ mogħdrija. 

Ċertament mhux b’sens ta’ dispett lejkom li aħna nlaqqgħu l-kumitat it-Tnejn, it-Tlieta u l-Erbgħa, pero’ nwegħidkom u tajt dan il-commitment bi qbil mal-membri taż-żewġ naħat li ta’ l-inqas darba fix-xahar il-kumitat jiltaqa’ on a Friday. Issa għiduli intom tippreferux Friday filgħodu jew Friday filgħaxija, għaliex again jekk se niltaqgħu Friday filgħaxija se jkun hawn problemi loġistiċi min-naħa tal-Parlament.  Jekk inhu possibbli għiduli x’tippreferu, jekk hux filgħodu, wara nofsinhar jew filgħaxija. (Interruzzjonijiet) Ġeneralment indumu siegħa, siegħa u nofs, imma żgur mhux aktar minn sagħtejn. 

  ONOR.  GEORGE VELLA:   Jekk niltaqgħu fin-12.30 pm.  ikun  aħjar għax  nagħmlu sas-2.00 p.m. jew sas-2.30 p.m. 

    THE CHAIRMAN:  U iva, sagrifiċċju għalija, imma lest li nagħmlu.  

  ONOR. MEMBRU:   Nistgħu norganizzaw working lunch!
THE CHAIRMAN:  Apparti ċ-ċajt, jien kont urejt ix-xewqa  li mmorru nieklu lkoll flimkien pero’ kien hemm ċerti diffikultajiet. Għalhekk nagħmlu commitment li darba fix-xahar il-kumitat jiltaqa’ on a Friday fin-12.30 p.m. u nżommu ma’ dan l-arranġament.   

Qed ngħid hekk għax il-laqgħa tal-lejla jien ħabbartha  fit-8 ta’ Ottubru għaliex jien imdorri naħseb minn qabel  u  kulħadd huwa xhud ta’ dan,  eppure llum ikun hemm min jibgħatlek messaġġ u jgħidlek li għandu l-uffiċċju jew li ma jistax jattendi. Qed nitkellmu bħala familja, grupp wieħed u m’għandix kantunieri la qegħdin nitkellmu bħala familja.  

Dwar l-istedina li Dr Busuttil għamlilna biex inżuru l-Parlament Ewropew nista` ngħidilkom li din aħna nilqgħuha bil-ferħa. Nirringrazzjak ta’ din il-possibbilta’ għax naħseb li din tgħinna ħafna. Li nixtiequ huwa li tgħidulna meta l-aħjar ikun  biex nagħmlu din iż-żjara biex nibdew nippjanaw minn issa.  

Sur Muscat, dwar il-pipeline acquis jiena naqbel miegħek fuq hunting għall-fondi u għalhekk huwa tajjeb – u hawn nieħu spunt minn dak li qal  l-Onor. Vella - li intom talertjawna. U kien għalhekk li jien tlabt li l-aġenda tal-kumitat ta’ skrutinju, working group 1, tibda tintbagħtilkom. F’dan il-kumitat ta’ skrutinju  intom għandkom rwol eċċellenti fejn tistgħu tipparteċipaw, u nista’ ngħidilkom li bl-ammont ta’ dokumenti li qed ikollna qegħdin niltaqgħu medja ta’ darba kull għaxart ijiem. Mhux dejjem inkunu nistgħu nagħmluha on a Friday, pero` nagħmel ħilti kollha biex intom tkunu tistgħu tipparteċipaw.  Jekk hemm xi ħaġa li tistgħu tgħinuna fiha, żgur li hija din tal-pipeline acquis.  Ftit tax-xhur ilu jien tlabt lil Miss Abela tibda tibgħatilkom l-agenda proprju biex nalertjaw lil xulxin.

Dwar il-MEUSAC, il-committment tal-Ministru Frendo hu li appena javviċina ż-żmien li jkun hemm tibdil fl-istruttura tal-MEUSAC, dan il-kumitat għandu jkun l-ewwel organu li jiġi informat b’dan u saħansitra involut.  

  THE CHAIRMAN:  Dr. Busuttil.

DR. SIMON BUSUTTIL:  Dwar il-possibbilta’ li jsiru laqgħat il-Ġimgħa darba fix-xahar fin-12.30 p.m.,  nixtieq nissuġġerixxi li ssir speċi ta’ skeda li tkopri mil-lum sa nofs is-sena d-dieħla -  biex ma ngħidx sa l-aħħar tas-sena d-dieħla - b’lista ta’ ġranet speċifiċi li fihom se niltaqgħu biex kulħadd idaħħalhom mill-ewwel fid-diary minn issa. (Interruzzjonijiet) Bil-pressjoni tal-laqgħat differenti li wieħed irid jattendi għalihom, naħseb li jkun utli li jkollna skeda fit-tul minn issa. Jekk nagħmlu skeda sas-sajf li ġej almenu diġa’ nkunu qegħdin nagħmlu pass ‘il quddiem.

Dwar l-istedina biex intom iżżuru l-Parlament Ewropew se nitkellem mal-kollegi tiegħi min-naħa l-oħra - m’għandix dubju li l-kollega David Casa jissapportjani fuqha - biex naraw kif nistgħu nikkonkretizzawha.

  THE CHAIRMAN:  L-Onor. Bartolo.

  ONOR. EVARIST BARTOLO: Jiena naħseb li fuq il-kwestjoni tal-MEUSAC  mhux informati biss għandna nkunu, imma hemm bżonn li dan il-kumitat jiddiskuti l-istruttura tal-MEUSAC mal-ministru.  Jekk jien informat tajjeb, mill-elezzjoni ‘l hawn il-MEUSAC bħala MEUSAC iltaqa’ darba. 

  THE CHAIRMAN:  Dr Busuttil. 
  DR. SIMON BUSUTTIL: Il-MEUSAC  wara l-elezzjoni ġie rikostitwit in vista ta’ l-iffirmar tat-trattat ta’ sħubija -  ġie launched f’Ottubru tas-sena l-oħra minn Dr Joe Borg, dak iż-żmien ministru ta’ l-affarijiet barranin – u kien beda jaħdem b’sura ġdida bis-sotto-kumitati, li allura kellhom jirriflettu l-formazzjonijiet differenti tal-kunsill tal-ministri. Jiġifieri jekk hemm disa’ formazzjonijiet differenti tal-kunsill tal-ministri hemm disa’ sotto-kumitati fuq suġġetti differenti tal-MEUSAC.   

Li jidher li ġara hu li hekk kif inbidel il-kabinett wara l-ħatra tal-prim ministru l-ġdid, il-MEUSAC ma reġax iltaqa’.  Jiġifieri wara l-elezzjoni kien reġa’ ġie kostitwit u anke kompla bil-ħidma tiegħu, iżda wara t-tibdil fil-kabinett ma reġax iltaqa’.    

  ONOR. EVARIST BARTOLO:  Mr Chairman, qed nagħmel dan il-punt għax ilna nisħqu minn din in-naħa li l-ikbar vizzju li hemm u li s’issa għadna ma ħadniex ħsiebu fil-proċess kollu li qed isir ta’ l-assessjar tal-pipeline acquis tar-regolamenti kif se jolqtuna eċċ., hu l-ftuħ għall-imsieħba soċjali u s-soċjeta’ ċivili. 

Jekk wieħed janalizza u jevalwa l-papers li jsiru kemm mill-iscrutiny committee u kemm minn kumitati oħrajn, inkluż dak Daniż, isib li ma jsirx biss l-assessjar min-naħa taċ-ċivil kif it-tali regolament jolqot lill-pajjiż imma fil-proċess ta’ evalwazzjoni jkollhom diġa’ x’qed tgħid l-industrija, x’qed jgħid il-qasam kummerċjali u x’qegħdin jgħidu l-unions.  Dik il-parti għadha m’hijiex qed issir  la mill-kumitat tagħna, la mill-MEUSAC u lanqas min-naħa ta’ l-assessment li jsir miċ-ċivil min-naħa tal-ministeru.  U nafu kif kellna ċerti każi li setgħu żviluppaw koroh ħafna kieku daħħalnihom.  Jien dejjem insemmi x’kien se jiġri fil-qasam tal-farmaċewtika meta konna se nitilfu 1,000 impjieg mingħajr la l-gvern u lanqas l-oppożizzjoni ma ndunaw x’kienu se jagħmlu kieku kellu jidħol dak li kien qed jiġi ssuġġerit mill-ministeru tal-finanzi qabel is-sajf li għadda.  Allura naħseb li ta’ min wieħed jieħu l-okkażjoni biex l-affarijiet nagħmluhom sewwa. 

Qed ngħid dan għax kemm mal-Ministru Frendo - u qablu mal-Ministru Borg - u kemm mal-Prim Ministru Gonzi konna bqajna li wara ċertu żmien, dan il-kumitat kellu jevalwa mill-ġdid lilu nnifsu u anke l-proposti li konna għamilna aħna dwar ir-rwol li jista’ jkollu l-MEUSAC u li anke jista’ jkollha l-MIC fuq l-istrutturi l-ġodda.

  THE CHAIRMAN: Naqblu, u m’hemmx għalfejn nelabora, fis-sens illi m’hemm l-ebda dubju li l-Ministru Frendo qed jagħti importanza assoluta lil dan il-kumitat.  Mindu ħa d-dekasteru f’idejh qed jiltaqa’ ma’ dan il-kumitat b’mod regolari, ġieli anke darba kull ħmistax u jagħtina update fuq ix-xogħol  li jkun għaddej u ż-żjarat li jkun ipparteċipa fihom barra minn xtutna.  Din hija l-ewwel darba li qed issir f’dan il-kumitat, jew aħjar biex inkun eżatt u preċiż, kien bdiha l-Onor. John  Dalli u issa l-Onor. Frendo qed jagħmilha b’mod konsistenti ħafna.  

Tenut dan in konsiderazzjoni, nemmen u m’għandix għalfejn niddubita mill-kelma li kien ta l-Ministru Frendo li lil dan il-kumitat se jibqa’ mhux biss jinformah u jippreżentalu l-fatti imma anke jinvolvih.  U l-iskop u l-ħsieb huma li anke jekk ikun hemm tibdil f’dak li għandu x’jaqsam mas-soċjeta’ ċivili, dan il-kumitat ikun involut mill-viċin.  

  MR CHAIRMAN:  Aktar rimarki?  L-Onor. Falzon.

  ONOR. JOSEPH FALZON:  Jiena naħseb li kieku jkun ideali ħafna li ż-żewġ membri li għandna fl-iscrutiny committee jkunu wkoll mistiedna biex jipparteċipaw f’dawn il-laqgħat li se nibdew nagħmlu nhar ta’ Ġimgħa.  Naturalment l-iskop m’huwiex biex niddiskutu l-pipeline acquis fid-dettall, pero’ żgur li jkun ta’ għajnuna għalina jekk minn żmien għal żmien ikollna speċi ta’ brief dwar policy-making ta’ ċerti pipeline acquis.  Per eżempju, waħda mill-issues li ddiskutejna kienet il-connection tal-pipe tal-gass bejn pajjiżi differenti. Naħseb li kien ikun utli ħafna kieku konna nafu x’jaħsbu l-pajjiżi konċernati f’dan ir-rigward. 

Punt ieħor li xtaqt insemmi – iddiskutejnih diversi drabi  pero’ naħseb li rridu nagħmlu daqsxejn sforz akbar – hu dwar kif nistgħu nikkwalifikaw kemm għal fondi kif ukoll għal xi benefiċċji oħra. Qed inqajjem dan il-punt għax dawn l-allokazzjonijiet ta’ fondi li hemm qed imorru għand min għandu  aċċess għalihom aktar milli għal min  jikkwalifika għalihom. Naħseb li l-MEPs jistgħu jgħinuna ħafna f’dan ir-rigward u napprezza kieku dan is-suġġett kellu jitressaq għad-diskussjoni  f’xi waħda mil-laqgħat ta’ dan il-kumitat.

  MR CHAIRMAN:  Aktar kummenti?  Dr. Attard Montalto.

  DR. JOHN ATTARD MONTALTO: Naf li ma nistgħux nagħmlu mozzjonijiet imma nixtieq li bl-aktar mod formali nitlob li meta Prof Refalo u Prof Xuereb jiġu biex jindirizzaw lil dan il-kumitat dwar il-Kostituzzjoni Ewropea,  aħna l-membri tal-Parlament Ewropew inkunu preżenti. Forsi jkun tajjeb li wieħed jikkomunika ma’ dawn iż-żewġ akkademiċi u jispjegalhom li l-MEPs għal dik il-laqgħa partikolari għandhom ikunu preżenti.  Jekk ma nkunux preżenti għal-laqgħa fejn se tiġi  diskussa l-Kostituzzjoni Ewropea ma nafx għal liema laqgħa rridu nkunu preżenti!

THE CHAIRMAN: Ippermettili nirrispondik għax stajt nantiċipa  li se jqum dan il-punt u għalhekk li tlabtkom li niltaqgħu on a Friday, pero’ it was a nightmare fixing a date.  Issa hemm id-diffikulta’ li fi żmien ħmistax jew tliet ġimgħat nibdew bid-diskussjonijiet  fuq il-budget -  ma nafx meta eżatt, pero’ żgur li mhux iktar tard minn tliet ġimgħat oħra – u allura  qed nirriskjaw li l-laqgħa fuq il-Kostituzzjoni Ewropea ssir għall-aħħar ta’ Novembru  meta l-limelight ikun mixħut kollu fuq il-budget. 

Kont jiena li wrejt ix-xewqa li ssir laqgħa fuq il-Kostituzzjoni Ewropea, u lil Prof Refalo u Prof Xuereb stedinthom jien wara li qbilna fuq l-ismijiet. Pero’, once li hemm qbil fuq l-ismijiet irrid ukoll noqgħod għall-aġenda ta’ meta jistgħu jattendu,  b’wieħed ma jistax dik il-ġimgħa u l-ieħor ma jistax il-ġimgħa ta’ wara.  Issa the earliest kien se jkun it-30 ta’ Novembru, and that would have meant right in the middle tad-diskussjoni fuq il-budget.  U hawn qiegħda d-diffikulta’ tiegħi. 

Jiena naqbel miegħek Dr. Attard Montalto li jekk hemm suġġett li għandkom tkunu preżenti għalih huwa proprju s-suġġett tal-Kostituzzjoni Ewropea. Pero’ nerġa’ ngħid, qed inqerr magħkom x’inhi d-diffikulta’ tiegħi,  u dan mhux għax ma ħsibtx, anzi ħsibt minn qabel u min jafni mill-viċin jaf kemm naħseb minn qabel jien.

  DR. JOHN ATTARD MONTALTO:  Min jaf kieku kellna nagħmluha nhar il-Ġimgħa li ġejja?  

  THE CHAIRMAN:  This coming Friday?

  DR. JOHN ATTARD MONTALTO:  Iva, la qegħdin hawn u meta d-diskussjoni fuq il-budget għadha ma bdietx.

  THE CHAIRMAN: Jien se nkun imsiefer mal-prim ministru - se nsiefer għada u għalhekk qed niltaqgħu llum – imma żgur li hemm ħaddieħor li se jkun imsiefer ukoll. Jekk għandkom xi suġġerimenti oħra I’m open għax m’iniex xi wieħed li nimponi, pero’ dawn huma diffikultajiet li qegħdin jarġinaw ix-xogħol ta’ dan il-kumitat.

  DR. JOHN ATTARD MONTALTO: Jien naħseb li l-preżenza tagħna m’hijiex biss importanti  imma wkoll essenzjali, u għandha tinstab il-ġurnata u għandu jinstab il-ħin fejn il-limelight for once  jieħu second preference,  Mr Chairman.

 THE CHAIRMAN:  L-Onor. Brincat.

  ONOR. LEO BRINCAT:  Naf li jekk issir waqt li tkun għaddejja  d-diskussjoni tal-budget tista’ tiġi overshadowed, imma jekk niftakar sew - jikkoreġuni sħabi caso mai - waqt li jkun hemm il-budget ġieli jkun hemm anke dibattiti oħra dwar l-estimi tal-corporations. 

Li rrid ngħid huwa li f’livell ta’ prattiċita’ u anke biex nilqgħu s-suġġeriment  li sar - naħseb li Dr Attard Montalto qed jitkellem f’isem sħabu l-MEPs kollha hawnhekk – minkejja li forsi jkun beda l-budget u jista’ forsi jolqot lil xi wieħed minna individwalment,  għax forsi ninzertaw inkunu se nitkellmu fuq xi dekasteru partikolari, ikun tajjeb jekk nevitaw li l-laqgħa ma tkunx dakinhar tad-debate fuq il-voti tal-foreign affairs għax naħseb tolqot tnejn, tlieta min-nies mill-inqas jekk mhux iktar, u allura għandna nsibu data li fiha jkunu jistgħu jattendu l-MEPs għaliex essenzjali li jkunu preżenti għad-diskussjoni.

  THE CHAIRMAN:  L-Onor. Bartolo.

ONOR. EVARIST BARTOLO:  Jiena naħseb m’hemmx problema li l-laqgħa ssir waqt li tkun għaddejja d-diskussjoni tal-budget, sakemm il-Parlament ma jkunx diġa’ ċċaqlaq għat-Teatru Rjal għax allura mbagħad ikollu bżonn il-limelight kollu!    

  THE CHAIRMAN: Jien se nkellem lil Prof Refalo u lil Prof Xuereb biex nara ikunux available nhar il-Ġimgħa, 12 ta’ Novembru meta intom se tinzertaw qegħdin Malta. Dakinhar għandna laqgħa ma’ delegazzjoni mir-Repubblika Ċeka  li tibda fil-11.30 a.m. u ma naħsibx li għandna ndumu.  Issa ma nafx jekk Prof Refalo u Prof Xuereb ikunux jistgħu dakinhar, pero’ jien se nistaqsihom biex nara jekk nistgħux nagħmulha l-Ġimgħa, 12 ta’ Novembru għal ħabta tan-12.30 p.m.  Jekk ma jkunux jistgħu nipposponu  għall-aħħar ta’ Novembru meta allura huma t-tnejn għandhom ikunu available. (Interruzzjonijiet)  

Irrid ngħid ukoll li fl-aħħar ta’ Novembru hemm ċertu safar li se jolqotna żgur  għax għandna l-COSAC u hemm xi laqgħat oħra l-ġimgħa ta’ wara.  

  DR. JOHN ATTARD MONTALTO:  Bħala xi ħaġa prattika nistednukom tiġu Brussels – naħseb li Prof Refalo u Prof Xuereb jaċċettaw, u nimmaġina li jsibu l-ħin ukoll - u nassigurakom li ma jkun hemm problema ta’ xejn biex din il-laqgħa tkun tista’ tinżamm. 

  THE CHAIRMAN:  L-Onor. Mario de Marco.  

  ONOR. MARIO de MARCO:  Qabel xejn niskuża ruħi li ma ġejtx fil-ħin imma nqbadt l-uffiċċju.  Il-kollega tiegħi qed jgħidli li sar arranġament  biex nagħmlu laqgħa ma’ l-MEPs darba fix-xahar on a Friday fin-12.30p.m. L-unika problema li għandi personalment hija li nhar ta’ Ġimgħa wara nofsinhar ngħallem l-universita’.  Li kont se nissuġġerixxi huwa li peress li l-MEPs darba fix-xahar ikollhom constituency week ….  (Interruzzjonijet)  

  THE CHAIRMAN: Dan il-punt diġa` qam  u l-MEPs qalulna  li dik spiċċat u issa l-constituency week qed tinżamm  darba kull tliet xhur.    

  ONOR. MARIO de MARCO: Mela allura nirtira dak li kont se ngħid.

  THE CHAIRMAN:  L-Onor. George Vella.

  ONOR. GEORGE VELLA:  Mr Chairman, ippermettili mmur  daqsxejn lura għad-diskussjoni qasira li kien hawn dwar il-MEUSAC.  Naħseb li kulħadd jaf bl-oġġezzjonijiet li kellna aħna bħala partit għall-MEUSAC.  Ma nafx illum jekk it-terms of reference għadhomx li kienu – qed nagħmilha bħala mistoqsija rettorika pjuttost, imbagħad ‘il quddiem naraw - imma li naf hu li sal-lum il-MEUSAC m’huwiex struttura parlamentari.  

Il-pożizzjoni tal-partit  minn dejjem kienet li aħna ma naqblux mat-terms of reference, anke għall-fatt li dan huwa xi ħaġa ministerjali u allura m’huwiex taħt il-kontroll tal-parlament. Dan qed ngħidu biex nagħmilha ċara li fid-diskussjoni li se ssir fuq il-MEUSAC dawn l-affarijiet iridu jiġu studjati. Jiġifieri qiegħed nirriferi għat-terms of reference u  għall-bżonn li jinstab mezz kif dan ikun taħt il-kontroll tal-parlament.  

Li dan jibqa’ taħt il-kontroll ta’ ministru, within the ministry of foreign and European affairs assolutament mhux aċċettabbli.  Biex dan ikun struttura li nitkellmu fuqu b’mod ġenerali u dak li jkun forsi anke jikkontempla jeħux parti fih sakemm ikollu terms of reference kif għandhom ikunu - aħna semmejna kumitati, sotto-kumitati u ħaġa u oħra - ovvjament irid ikun struttura taħt il-kontroll tal-Parlament.

  THE CHAIRMAN:  Dr. Busuttil.

  DR. SIMON BUSUTTIL: Biex nevita kwalunkwe malintiż, irrid ngħid li meta semmejt il-MEUSAC kont qed  nirriferi għall-MEUSAC sa żmien Dr Joe Borg bħala ministru.  Għax imbagħad inbidlu t-terms of reference sabiex ovvjament tittieħed  konjizzjoni tal-fatt li Malta kienet iffirmat it-trattat ta’ sħubija. Wara li spiċċa Dr  Joe Borg assolutament ma nafx, pero’ nissimpatizza ħafna ma’ dak li qal l-Onor. Vella dwar ir-rwol ġdid tal-MEUSAC fil-kontest tar-realta’ li qed ngħixu.

  THE CHAIRMAN:  Dr Vella, naħseb li tifhimni li jiena ma nistax nikkummenta fuq dan għax m’iniex il-persuna idonea, u forsi nasal biex ngħid li dan  huwa punt li għandna nqajmu meta jkun hawn il-Ministru Frendo.

  ONOR. GEORGE VELLA: Jidher li Dr. Simon Busuttil huwa informat li kien hemm tibdil fit-terms of reference.  (Interruzzjonijiet) Tant m’huwiex taħt il-kontroll tal-Parlament li jien ma nafx li dawn it-terms of reference ġew imqiegħda fuq il-mejda tal-Kamra biex għallinqas inkunu nafu x’inhu jiġri.  Din hija xi ħaġa li proprju ġrat ‘il bogħod mill-konoxxenza tal-Parlament. 

  THE CHAIRMAN: Grazzi.  Għal-lum ikollna nieqfu hawn peress li l-MEPs għandhom laqgħa ma’ l-iSpeaker.  Ċertament din il-laqgħa tagħna wriet kemm huwa essenzjali li niltaqgħu bejnietna fuq bażi regolari.  Nirringrazzjakom u nawguraw lil xulxin ħidma sfiqa għall-ġid ta’ pajjiżna.  

Fid-9.00 p.m. il-Kumitat aġġorna għal nhar it-Tnejn, 8 ta’ Novembru, 2004 fis-6.30 p.m.

